
RAQAMLI MUHITDA 
TA’LIM SIFATI 

ORCID: https://orcid.org/0000-0002-3352-5937 
Annotatsiya: Mazkur maqolada raqamli transformatsiya sharoitida ta’lim sifatini nazorat qilish mexanizmlarining bosh-
qaruv tizimidagi o‘rni, funksional ahamiyati va rivojlanish bosqichlari nazariy jihatdan tadqiq etiladi. Tadqiqot doirasida 
ta’lim jarayonini boshqarishda real vaqt rejimidagi monitoring, raqamli indikatorlar tizimi hamda learning analytics kabi 
zamonaviy raqamli vositalarning integratsiyalashuv darajasi baholanadi. Ilg‘or xorijiy tajriba va milliy amaliyotning taqqos
lamali tahlili asosida raqamli sifat nazorati ta’lim boshqaruv tizimining muhim strategik elementi sifatida asoslab beriladi.

Kalit so‘zlar: raqamli transformatsiya, ta’lim sifati, sifat nazorati mexanizmlari, raqamli indikatorlar, ta’limni boshqarish 
tizimi.
Abstract: This article provides a theoretical examination of the role, functional significance, and stages of evolution of 
education quality control mechanisms in the context of digital transformation. The study assesses the level of integration 
of modern digital tools in educational management, including real-time monitoring, digital indicator systems, and learning 
analytics technologies. Based on a comparative analysis of advanced international practices and the national context, the 
research substantiates digital quality control as a key strategic component of education management systems.

Key words: digital transformation, education quality, quality control mechanisms, digital indicators, education manage-
ment system.
Аннотация: В статье проводится теоретический анализ места, функциональной значимости и этапов эволюции 
механизмов контроля качества образования в условиях цифровой трансформации. В рамках исследования оце-
нивается степень интеграции современных цифровых инструментов управления образовательным процессом, 
включая мониторинг в режиме реального времени, системы цифровых индикаторов и технологии learning analytics. 
На основе сравнительного анализа передового зарубежного опыта и национальной практики обосновывается 
роль цифрового контроля качества как ключевого стратегического элемента системы управления образованием.

Ключевые слова: цифровая трансформация, качество образования, механизмы контроля качества, цифровые 
индикаторы, система управления образованием.

KIRISH
XXI asrda ta’lim tizimi global miqyosda chuqur va ko‘p qirrali transformatsiya jarayonini boshdan kechir-

moqda. Ushbu jarayon, avvalo, raqamli texnologiyalar, sun’iy intellekt, katta hajmdagi ma’lumotlarni tahlil qilish 
(big data) va avtomatlashtirilgan boshqaruv tizimlarining jadal rivojlanishi bilan chambarchas bog‘liqdir. Mazkur 
omillar ta’limni boshqarishning an’anaviy modellari samaradorligini qayta ko‘rib chiqishni, ta’lim sifati va nati-
jadorligini baholashda yangi yondashuvlarni joriy etishni talab qilmoqda. Natijada, ta’lim sifatini ta’minlash va 
nazorat qilish mexanizmlari mazmunan va metodologik jihatdan tubdan yangilanmoqda.

Raqamli transformatsiya ta’lim jarayonining faqat tashkiliy va pedagogik jihatlariga ta’sir ko‘rsatib 
qolmasdan, balki ta’lim sifati monitoringi, baholash indikatorlari tizimi hamda nazorat mexanizmlarining sama-
radorligini oshirish uchun yangi imkoniyatlar yaratmoqda. Xususan, raqamli platformalar orqali o‘quv jarayo
nini uzluksiz kuzatish, o‘quvchilarning individual ta’lim trayektoriyalarini shakllantirish, real vaqt rejimida bilim 
darajasini baholash va natijalarni tahlil qilish imkoniyatlari paydo bo‘lmoqda. Bu esa ta’lim sifatini baholashda 
sub’ektivlikni kamaytirish, ma’lumotlarga asoslangan boshqaruv qarorlarini qabul qilish va ta’lim jarayonining 
shaffofligini ta’minlashga xizmat qiladi.

O‘zbekiston Respublikasida ham ta’lim tizimini raqamlashtirish davlat siyosatining ustuvor yo‘nalishlari
dan biri sifatida belgilangan. “Raqamli O‘zbekiston – 2030” strategiyasi, ta’limni raqamlashtirishga oid konsep-
tual hujjatlar hamda oliy ta’lim tizimini isloh qilishga qaratilgan normativ-huquqiy hujjatlar asosida raqamli 
transformatsiya jarayonlari izchil amalga oshirilmoqda. Ushbu islohotlar doirasida elektron ta’lim platformalari, 
axborot boshqaruv tizimlari, masofaviy ta’lim vositalari va raqamli baholash mexanizmlari bosqichma-bosqich 
joriy etilmoqda. Biroq amaliyot shuni ko‘rsatadiki, raqamli nazorat vositalarining yagona tizim sifatida shakllan-
tirilishi, ularning metodologik asoslarini ishlab chiqish hamda mavjud axborot tizimlari bilan chuqur integratsi-
yalashuvi hali yetarli darajada ta’minlanmagan.

Ayniqsa, ta’lim sifati nazoratida qo‘llanilayotgan raqamli indikatorlar majmuasini shakllantirish, ularning 
ishonchliligi va boshqaruv qarorlariga ta’sirini baholash masalalari ilmiy jihatdan yetarlicha o‘rganilmagan. 
Natijada, ta’lim sifatini uzluksiz, tizimli va ob’ektiv baholashda muayyan metodologik va tashkiliy muammolar 
yuzaga kelmoqda. Ushbu holat raqamli transformatsiya sharoitida ta’lim sifatini nazorat qilish mexanizmlarini 
boshqarishning nazariy asoslarini chuqur tahlil qilish zaruratini yanada kuchaytiradi.

Raqamli transformatsiya ta’lim tizimining barcha bo‘g‘inlariga ta’sir ko‘rsatayotgan bir sharoitda, ayniqsa 
sifat nazorati tizimi uchun yangicha yondashuvlar va boshqaruv modellari talab etilmoqda. Jumladan, raqamli 
platformalar asosida real vaqt rejimida o‘quvchilar va talabalar bilim darajasini monitoring qilish, sun’iy intellekt 
yordamida test va baholash natijalarini chuqur tahlil qilish, raqamli portfellar va learning analytics texnologi-
yalariga asoslangan baholash tizimlarini joriy etish ilg‘or xorijiy mamlakatlarda ta’lim sifati nazoratining asosiy 
instrumentlariga aylanib bormoqda. Bunday sharoitda ushbu mexanizmlarni samarali boshqarish, ularni yagona 
integratsiyalashgan model sifatida ishlab chiqish hamda milliy ta’lim tizimi xususiyatlariga moslashtirish dolzarb 
ilmiy-amaliy vazifa sifatida namoyon bo‘lmoqda.

MAVUGA OID ADABIYOTLAR SHARHI
Ta’lim sifatining nazariy asoslari o‘z rivojlanishida bir nechta paradigmal bosqichlarni bosib o‘tgan. Dast-

labki nazariyalar, xususan, klassik sifat menejmenti maktabi vakili J. M. Juran tomonidan ishlab chiqilgan 
yondashuvlar sifatsiz mahsulotlar sonini kamaytirishga qaratilgan bo‘lsa [1], ta’lim tizimida bu yondashuv ta’lim 
xizmatlarining barqarorligi va standartlarga mosligi bilan ifodalanadi. Juran nazariyasining mohiyatida “oldini 
olish” yondashuvi yotadi – bu ta’lim sifatini nazorat qilish tizimining preventiv va monitoring xususiyatini belgi-
lovchi tamoyildir.

Keyingi bosqichda Harvey va Grin [2] tomonidan taklif etilgan besh o‘lchovli yondashuv ta’lim sifatini baho-
lashda muhim burilish yasadi. Ayniqsa, “transformatsiya” yondashuvi raqamli davr uchun muhim ahamiyatga 
ega bo‘lib, u talaba yoki o‘quvchi shaxsida yuz berayotgan ijtimoiy, madaniy va kognitiv o‘zgarishlarni markazga 
qo‘yadi. Bu yondashuvda sifat bu jarayon emas, balki shaxsning o‘sishi va rivojlanishidir.

Zamonaviy yondashuvlarda sifatni o‘lchash faqat natijaviy indikatorlarga emas, balki ta’lim jarayonining 
muhitiga, texnologik vositalar ishtirokiga va ta’lim beruvchining raqamli kompetensiyasiga ham bog‘liqdir [3]. 
Berliner [4] sifatni ko‘proq tizimli yondashuv orqali izohlaydi: u ta’lim tizimining kirish (resurslar), jarayon (peda-
gogik faoliyat) va chiqish (natijalar) elementlarini o‘zaro aloqadorlikda ko‘rib chiqadi. Bu tizimli yondashuv, 
ayniqsa raqamli ta’lim muhitini modellashtirishda muhim asos bo‘lib xizmat qiladi.

Ta’lim sifatini nazorat qilish mexanizmlari nazariyasi o‘zining rivojlanishida an’anaviy “tekshiruv” (inspec-
tion-based), baholash (assessment-based) va so‘nggi yillarda paydo bo‘lgan “monitoring-based” yondashuvlar 
orqali diversifikatsiyalashgan. Har bir yondashuv o‘ziga xos indikatorlar tizimini shakllantiradi.

OECD tomonidan ishlab chiqilgan “Education at a Glance” tizimi [5] 2000-yillardan buyon indikatorlarni 
makro, mezzo va mikro darajalarga ajratgan holda ishlab chiqmoqda. Bu yondashuv ta’lim sifatini nazorat 
qilishda faqat yakuniy natijalarni emas, balki jarayonning o‘zini metodikalar, darsliklar, o‘quvchi faolligi va 
raqamli vositalardan foydalanish darajasini baholashni taklif qiladi.

Yangi indikatorlar, xususan, o‘quvchining onlayn ishtirok ko‘rsatkichlari, raqamli portfeli, individual o‘sish 
dinamikasi va AKT kompetensiyalari kabi parametrlar nafaqat sifatni aniqlashga, balki u asosida boshqaruv 
qarorlarini qabul qilishga ham xizmat qiladi [6]. Ta’lim sifatining zamonaviy monitoring mexanizmlari zamirida 
“data-driven decision-making” (ma’lumotlarga asoslangan boshqaruv) prinsipi yotadi [7].

TAHLIL VA NATIJALAR
Raqamli transformatsiya sharoitida ta’lim sifatini nazorat qilish mexanizmlarini boshqarish masalasi – 

murakkab, ko‘p komponentli va ko‘p darajali tizim bo‘lib, u ta’lim siyosati, texnologik imkoniyatlar, pedagogik 
metodologiya va boshqaruv madaniyati bilan chambarchas bog‘liqdir. Bu tizimda faqat texnologik vositalarni 
joriy etishning o‘zi yetarli bo‘lmay, ular orqali shakllanadigan yangi boshqaruv paradigmasi, raqamli madaniyat, 
qaror qabul qilishda ma’lumotga asoslangan yondashuv va uzluksiz monitoring tizimlari bilan uyg‘unlikda 
ishlashi zarur.

1-jadval: Raqamli transformatsiya sharoitida ta’lim sifatini nazorat qilish mexanizmlarining evolyutsiyasi

Bosqich Nazorat mexanizmining 
xususiyatlari Transformatsion o‘zgarishlar ta’siri

An’anaviy bosqich

Ta’lim sifati muntazam tekshiruvlar, 
reja asosida o‘tkaziladigan 
attestatsiyalar, hujjatlar asosidagi 
baholash orqali nazorat qilinadi. 
Sub’ektivlik yuqori bo‘ladi.

Raqamli vositalar mavjud emas. Nazorat 
o‘qituvchilarning sub’ektiv fikriga bog‘liq bo‘lib, 
shaffoflik va tahliliy xulosa chiqarish imkoni 
cheklangan.

Raqamlashtirishning 
boshlang‘ich bosqichi

Elektron kundalik, masofaviy testlar, 
elektron baholash tizimlari joriy 
etiladi. Yagona ma’lumotlar bazasi 
paydo bo‘ladi.

Ma’lumotlar avtomatlashtiriladi, lekin tizimlar bir-biri 
bilan integratsiyalashmagan. Nazoratda axborotdan 
foydalanish boshlansa-da, qarorlar hali ham inson 
subyektivligiga tayanadi.

Raqamli transformatsiya 
bosqichi

Real vaqt rejimida baholash, 
o‘quvchilarning onlayn faoliyati, sun’iy 
intellekt orqali tahlil, elektron portfel 
va kompetensiyaviy yondashuvlar 
joriy etiladi.

Nazorat mexanizmlari boshqaruv tizimiga to‘liq 
ulanadi. O‘qituvchilar faoliyati va ta’lim sifati doimiy 
ravishda raqamli indikatorlar asosida tahlil qilinadi. 
Qarorlar ma’lumotlarga asoslanadi va monitoring 
moslashtirilgan shaklda amalga oshiriladi.

Manba: muallif tomonidan tayyorlandi.

Yuqoridagi jadval asosida shuni ta’kidlash joizki, ta’lim sifatini nazorat qilish evolyutsiyasi uch asosiy 
bosqich orqali kechadi: an’anaviy, raqamlashtirish, va transformatsion. An’anaviy bosqichda sifat nazorati 
ko‘proq inson resurslariga tayanadi va nazorat qilish shaffof bo‘lmaydi. Raqamlashtirish bosqichida elektron-
lashtirilgan vositalar yordamida monitoring yuzaga chiqadi, ammo bu vositalar ko‘p hollarda uzviy tizimga aylan-
tirilmagan bo‘ladi. Raqamli transformatsiya bosqichida esa nazorat tizimi boshqaruvning markaziy elementi 
sifatida shakllanadi, ma’lumotlar oqimi orqali boshqaruv qarorlari qabul qilinadi, bu esa samaradorlik va shaf-
foflikni oshiradi. Shu tariqa, raqamli transformatsiya nafaqat texnologik, balki konseptual o‘zgarishni anglatadi.

2-jadval: Ta’lim sifatini nazorat qilish mexanizmlarini boshqaruv tizimiga integratsiyalashuv darajalari
Integratsiya 

darajasi Tashkiliy va boshqaruv xususiyatlari Raqamli monitoring tizimining funktsional roli

Past darajadagi 
integratsiya

Nazorat qilish bo‘linmalari va boshqaruv 
organlari o‘rtasida axborot almashinuvi 
minimal darajada. Nazorat faqat yillik 
hisobotlarga asoslanadi.

Monitoring yillik shaklda amalga oshiriladi. Real 
vaqt ma’lumotlari mavjud emas. Qarorlar sekin va 
retrospektiv tarzda qabul qilinadi.

O‘rta darajadagi 
integratsiya

Boshqaruv organlari va nazorat tizimlari 
o‘rtasida o‘zaro aloqa mavjud, lekin u 
avtomatlashtirilmagan. Tizimlar alohida 
ishlaydi.

Raqamli tizimlar mavjud, ammo ularning roli 
yordamchi. Monitoring natijalari boshqaruvga kechikib 
yetib boradi. Qarorlar yarim avtomatik bo‘ladi.

Yuqori darajadagi 
integratsiya

Nazorat tizimi boshqaruv jarayoniga 
avtomatik ulanadi. Ma’lumotlar oqimi 
markazlashtirilgan holda boshqariladi.

Monitoring tizimi strategik qarorlarni ishlab chiqishda 
asosiy axborot manbai hisoblanadi. Qarorlar tezkor, 
moslashuvchan va aniqlikka asoslangan holda 
shakllanadi. Sun’iy intellekt tahlilchilari jalb qilinadi.

Manba: muallif tomonidan tayyorlandi.

2-jadval tahlilidan ko‘rinadiki, ta’lim sifatini nazorat qilish mexanizmlarining boshqaruv tizimiga integrat-
siyalashuvi samarali ta’lim boshqaruvini ta’minlashda muhim omildir. Past darajadagi integratsiyada qarorlar 
asosan byurokratik yo‘l bilan, sub’ektivlik asosida qabul qilinadi. O‘rta darajada texnologik vositalar joriy etilgan 
bo‘lsa-da, boshqaruv va monitoring orasidagi bo‘shliq mavjud bo‘lib qoladi. Yuqori integratsiya darajasida esa 
raqamli tahlil, real vaqt ma’lumotlari, va sun’iy intellekt vositalari asosida boshqaruv holati vujudga keladi. Bu 
esa qaror qabul qilishni shaffof, tezkor va natijaviy qiladi. Integratsiyaning bu darajasi ta’lim sifatining doimiy 
oshishini ta’minlovchi zaruriy omil sifatida qaraladi.

XULOSA VA TAKLIFLAR
Raqamli transformatsiya sharoitida ta’lim sifatini nazorat qilish mexanizmlarini boshqarish bo‘yicha 

quyidagi kompleks, tizimli va ilmiy asoslangan takliflar ishlab chiqildi. Birinchi navbatda, normativ-huquqiy va 
institutsional darajada ta’lim sifatini raqamli mezonlar asosida baholash va monitoring qilishni tartibga soluvchi 
milliy standartlar, indikatorlar klassifikatori va metodik reglamentlar ishlab chiqilishi zarur. Bu hujjatlar ta’lim 
tizimidagi barcha ishtirokchilar uchun yagona me’zon va texnologik vositalar asosida ishlaydigan monitoring 

tizimlarini shakllantirishga xizmat qiladi. Shu bilan birga, sifat nazoratining boshqaruv jarayoni bilan uzviy inte-
gratsiyalashuvi uchun yagona raqamli boshqaruv platformasi ishlab chiqilishi va barcha ta’lim muassasalari 
faoliyatini u orqali real vaqt rejimida kuzatish imkoniyati yaratilishi lozim.

Texnologik darajada esa, real vaqt monitoringi, learning analytics tizimlari, raqamli portfellarning avtomatik 
tahlili va sun’iy intellekt asosida shaxsiylashtirilgan baholash algoritmlarini joriy qilish muhim ahamiyat kasb 
etadi. Bu orqali faqatgina yakuniy natijalarni emas, balki o‘quv faoliyati davomiyligidagi sifat ko‘rsatkichlarini 
doimiy ravishda aniqlash, solishtirish va tahlil qilish imkoniyati yaratiladi. Bundan tashqari, raqamli kompeten
siyaga ega bo‘lgan o‘qituvchilar shtatini shakllantirish uchun uzluksiz o‘qitish, qayta tayyorlash va sertifikat-
lashtirish tizimi yaratilishi kerak.

Strategik boshqaruv nuqtai nazaridan esa, data-driven yondashuvga asoslangan boshqaruv modeli, ta’lim 
jarayonida dastlabdan raqamli indikatorlar asosida loyihalash yondashuvi, shuningdek, ta’lim sifatining raqamli 
reyting tizimini joriy qilish orqali ichki va tashqi monitoring mexanizmlari kuchaytirilishi lozim. Bu tizim shaffof-
likni ta’minlab, ta’lim muassasalari o‘rtasida sog‘lom raqobat muhitini shakllantiradi va ta’lim sifati doimiy oshib 
borishiga xizmat qiladi.

O‘tkazilgan ilmiy tahlillar shuni ko‘rsatadiki, raqamli transformatsiya sharoitida ta’lim sifatini nazorat qilish 
mexanizmlari endilikda alohida faoliyat turi emas, balki boshqaruv tizimining tarkibiy va strategik elementi sifa-
tida qaralishi lozim. Tadqiqot natijalari ta’lim sifati monitoringining evolyutsiyasi an’anaviy tekshiruv usullaridan 
to sun’iy intellektga asoslangan real vaqt tahlil vositalarigacha yetaklab kelayotganini ko‘rsatadi. Biroq, ko‘plab 
ta’lim tizimlarida bu transformatsiyaning institutsional va texnologik darajadagi uzviy integratsiyasi hali ham 
sust amalga oshmoqda.

Boshqaruv tizimining samaradorligi raqamli sifat indikatorlari asosida tahlil qilingan axborotlar bilan boyi
tilmasa, ta’limdagi islohotlar faqat formal xarakterda qoladi. Shu sababli, mavjud muammolarni bartaraf etish 
uchun monitoring tizimini raqamlashtirishdan tashqari, ularni real boshqaruv qarorlariga bog‘lovchi integratsion 
model ishlab chiqish muhimdir. Shuningdek, milliy ta’lim tizimining raqamli muhitga mos moslashuvi uchun 
standartlashtirilgan indikatorlar, boshqaruv jarayoniga ulanadigan axborot tizimlari va raqamli kompetensi-
yalarga ega subyektlar faol ishtiroki ta’minlanishi lozim.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

